
05.01.00 –	Axborot texnologiyalari, boshqaruv va kompyuter 
grafikasi

05.01.01 –	Muhandislik geometriyasi va kompyuter grafikasi. 
Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

TEMIR YO‘L TRANSPORTINI DAVLAT 
TOMONIDAN TARTIBGA SOLISH MEXANIZMINI 
TAKOMILLASHTIRISH YO‘NALISHLARI

Raximov Xasan Shukurjonovich 
Namangan davlat texnika universiteti
“Iqtisodiyot” kafedrasi dotsenti i.f.f.d., PhD
Email: hasanboyrahimov1990@gmail.com 
ORCID: 0009-0003-3981-4626

Annotatsiya. Mazkur maqolada O‘zbekiston temir yo‘l transporti tizimining iqtisodiy samaradorligini oshirishda davlat 
tomonidan tartibga solish mexanizmlarini takomillashtirish masalalari tadqiq etilgan. Tadqiqotning asosiy maqsadi temir yo‘l 
transportida energiya tejamkorlik, ekologik barqarorlik va raqobatbardoshlikni ta’minlashga qaratilgan integratsiyalashgan 
davlat tomonidan tartibga solish mexanizmini ilmiy asoslashdan iborat. O‘zbekistonda temir yo‘l sohasini tartibga 
solish tizimida qonunchilikning umumiyligi, moliyaviy rag‘batlantirish mexanizmlarining cheklanganligi, ESG monitoring 
tizimining mavjud emasligi kabi tizimli muammolar aniqlangan. Ilmiy yangilik sifatida temir yo‘l transportida “Yashil temir 
yo‘l” konsepsiyasiga asoslangan, qonunchilik, moliyalashtirish, davlat–xususiy sheriklik va ESG monitoringni o‘zida 
mujassam etuvchi integratsiyalashgan davlat tomonidan tartibga solish mexanizmi taklif etilgan.

Kalit so‘zlar: temir yo‘l transporti, davlat tomonidan tartibga solish, iqtisodiy samaradorlik, ESG, yashil iqtisodiyot, energiya 
tejamkorlik, davlat–xususiy sheriklik.

Abstract. This article examines the improvement of government regulation mechanisms to enhance the economic 
efficiency of Uzbekistan's rail transport system. The primary objective of the study is to provide a scientific justification 
for an integrated government regulation mechanism aimed at ensuring energy efficiency, environmental sustainability, 
and the competitiveness of rail transport. Systemic problems have been identified in Uzbekistan's rail sector regulation, 
including uneven legislation, limited availability of financial incentive mechanisms, and the absence of an ESG monitoring 
system. As a scientific innovation, an integrated government regulation mechanism based on the "Green Railway" concept 
in rail transport is proposed, encompassing legislation, financing, public-private partnerships, and ESG monitoring.

Keywords: rail transport, government regulation, economic efficiency, ESG, green economy, energy efficiency, public-
private partnerships.

Аннотация. В данной статье рассматриваются вопросы совершенствования механизмов государственного 
регулирования с целью повышения экономической эффективности системы железнодорожного транспорта 
Узбекистана. Основная цель исследования – научное обоснование интегрированного механизма государственного 
регулирования, направленного на обеспечение энергоэффективности, экологической устойчивости и 
конкурентоспособности железнодорожного транспорта. В системе регулирования железнодорожного сектора 
Узбекистана выявлены системные проблемы, такие как общность законодательства, ограниченная доступность 
механизмов финансового стимулирования и отсутствие системы мониторинга ESG. В качестве научной 
инновации предлагается интегрированный механизм государственного регулирования, основанный на концепции 
«Зеленой железной дороги» в железнодорожном транспорте, включающий законодательство, финансирование, 
государственно-частное партнерство и мониторинг ESG.

Ключевые слова: железнодорожный транспорт, государственное регулирование, экономическая эффективность, 
ESG, зеленая экономика, энергоэффективность, государственно-частное партнерство.

K I R I S H
O‘zbekistonda iqtisodiyotning muhim tarmog‘i sifatida temir yo‘l transport tizimini jadal rivojlantirishga 

alohida e’tibor qaratilmoqda. Xususan, 2022–2026-yillarda Yangi O‘zbekistonning taraqqiyot strategiyasida 
“temir yo‘l infratuzilmasini elektrlashtirish darajasini 60 foizga yetkazish, transport-logistika xizmatlari bozorini 
kengaytirish, tashqi savdo va tranzit yuk tashish imkoniyatlarini rivojlantirish, “yashil koridorlar” yaratish 
va tranzit yuk hajmini 15 million tonnaga yetkazish” kabi aniq ustuvor vazifalar belgilab qo‘yilgan1. Mazkur 
vazifalarning samarali bajarilishi temir yo‘l transport tizimini iqtisodiy samarador va raqobatbardosh tarmoq 
sifatida rivojlantirishni ta’minlash uchun zarur shart-sharoitlarni yaratishni talab etadi. Shu nuqtai nazardan 
qaralganda, tarmoqning iqtisodiy samaradorligini oshirishda davlatning tartibga solish vazifalarini qayta 
ko‘rib chiqish, qonunchilik va moliyalashtirish mexanizmlarini takomillashtirish, qayta tiklanuvchi energiya 
manbalaridan samarali foydalanish, energiya tejamkor texnologiyalarni joriy etish va “yashil” tashabbuslar 
asosida davlat–xususiy sheriklikni kengaytirish muhim ahamiyatga ega.

Tartibga solishning zamonaviy talablari, avvalambor, davlatning transformatsiya jarayonlaridagi mas’uliyatini 
kengaytirishga qaratilgan. Zamonaviy iqtisodiyotda davlat nafaqat nazoratchi, balki faol rivojlantiruvchi, 
investor va strateg sifatida ishtirok etishi talab etiladi. Ayniqsa, temir yo‘l transportida ekologik barqarorlik, 
energiya tejamkorlik, raqobatbardoshlik va ijtimoiy infratuzilma kabi yo‘nalishlarda davlat siyosatining aniq 
ko‘rsatmalarga ega bo‘lishi shart. Davlatning vazifasi sohani tartibga solish orqali uzoq muddatli rivojlanish 
strategiyalarini shakllantirish, moliyaviy mexanizmlarni rag‘batlantirish va xorijiy investitsiyalarni jalb etish 
uchun qulay muhit yaratishdan iborat.

M A V Z U G A  O I D  A D A B I Y O T L A R  S H A R H I
Temir yo‘l transport tizimini davlat tomonidan tartibga solish, energiya tejamkorlik va ekologik 

samaradorlikni oshirish masalalari zamonaviy iqtisodiy nazariya va amaliyotda muhim ilmiy yo‘nalish sifatida 
qaraladi. Jahon olimlaridan P.Styuart, M.Lambert kabilar transport infratuzilmasini samarali boshqarish, 
logistika zanjirlarini tashkil etish va transport sohasida davlat siyosatining rolini ilmiy asoslab berganlar2. Ular 
temir yo‘l infratuzilmasida davlat-tarmoq integratsiyasi va davlat-xususiy sheriklikni yo‘lga qo‘yish masalalarida 
ilmiy modellar ishlab chiqqan, transport tizimini raqobatbardoshlik va ekologik samaradorlik nuqtai nazaridan 
tahlil qilgan.

MDH olimlari orasida A.Kolik, K.Ya. Kirillov kabilarning ishlari davlat tomonidan tartibga solish, tarif 
siyosatini shakllantirish, temir yo‘l infratuzilmasini elektrlashtirish va energiya tejamkorlik masalalarida muhim 
ilmiy asoslarni tadqiq qilgan3. Ular qayta tiklanuvchi energiya manbalari va “yashil” texnologiyalarni joriy qilish 
orqali tarmoq samaradorligini oshirishning uslubiy yo‘llarini ko‘rsatgan.

O‘zbekiston olimlari orasida G.Samatov, A.Zohidov kabilar temir yo‘l transport tizimining iqtisodiy 
samaradorligi, davlatning boshqaruv funksiyalarini takomillashtirish va infratuzilmada innovatsiyalarni joriy etish 
masalalarida tadqiqotlar olib borgan4. Ular temir yo‘l infratuzilmasini diversifikatsiya qilish, moliyalashtirishni 
optimallashtirish va raqamlashtirish asosida davlat-xususiy sheriklikning imkoniyatlarini kengaytirish bo‘yicha 
takliflar ishlab chiqqan.

T A D Q I Q O T  M E T O D O L O G I YA S I
Mazkur tadqiqotda ilmiy natijalarga erishish uchun kompleks va tizimli metodologik yondashuv qo‘llanildi. 

Tadqiqot jarayonida institutsional tahlil usuli orqali temir yo‘l transportini davlat tomonidan tartibga solishning 
huquqiy, moliyaviy va tashkiliy mexanizmlari o‘rganildi. Qiyosiy tahlil yordamida Germaniya, Xitoy, Fransiya 
va Rossiya davlatlarida temir yo‘l sohasida davlat ishtirokining turli modellarining samaradorligi baholandi. 
Tizimli yondashuv asosida iqtisodiy, ekologik va ijtimoiy omillarning o‘zaro bog‘liqligi tahlil qilindi hamda ESG 
talablarining temir yo‘l transportiga integratsiya darajasi baholandi. Shuningdek, analitik va ekspert baholash 
usullari yordamida energiya tejamkorlik, moliyaviy samaradorlik va ekologik natijalar prognoz ko‘rsatkichlari 
asoslandi. Tadqiqotda normativ-huquqiy hujjatlar, davlat dasturlari, statistik ma’lumotlar va ilmiy manbalar 

1	 O‘zbekiston Respublikasi Prezidenti Sh.Mirziyoyevning 2022-yil 28-fevraldagi “2022-2026 yillarga mo‘ljallangan Yangi O‘zbekistonning 
taraqqiyot strategiyasi to‘g‘risida”gi PF-60-sonli farmoni. www.lex.uz 

2	 Stewart P. Adaptive Supply Chain Management. – Springer, 2016.; Lambert D. Logistics and Supply Chain Management. – Pearson, 
2014.

3	 Kolik A. Gosudarstvennoye regulirovaniye v transportnoy otrasli. – SPb.: Piter, 2021.; Kirillov K.Ya. Modeli razvitiya jeleznodorojnogo 
transporta. – M.: Ekonomika, 2022.

4	 Samatov G. Temir yo‘l infratuzilmasini rivojlantirishning iqtisodiy asoslari. – T.: Iqtisod-Moliya, 2021.; Zohidov A. ESG standartlarini 
transport tizimiga integratsiya qilish. – T.: Barqaror taraqqiyot, 2024.

tahlili keng qo‘llanildi. Ushbu metodologik yondashuv integratsiyalashgan davlat tomonidan tartibga solish 
mexanizmini ilmiy asoslash va uning amaliy samaradorligini baholash imkonini berdi.

T A H L I L  V A  N A T I J A L A R
Xalqaro tajriba tahlili shuni ko‘rsatadiki, Germaniya, Fransiya, Xitoy va Rossiyada davlatning transport 

sohasidagi ishtiroki tarmoq rivojlanishiga sezilarli ta’sir ko‘rsatgan. Germaniyada davlat tomonidan temir yo‘l 
infratuzilmasini modernizatsiya qilishga qaratilgan “Masterplan Schiene” dasturi orqali davlat investitsiyalari 
va xususiy sektor ishtirokini uyg‘unlashtirish mexanizmi muvaffaqiyatli amalga oshirilgan. Xitoyda esa davlat 
tomonidan transmilliy temir yo‘l yo‘nalishlarini rivojlantirish maqsadida katta miqdorda subsidiyalar va grantlar 
ajratiladi, ESG standartlari bo‘yicha davlatning qo‘llab-quvvatlovchi siyosati qat’iy ravishda joriy etilgan. 
Rossiyada esa davlatning tarif siyosati va moliyaviy yordam instrumentlari orqali tarmoqning rentabellik darajasi 
qo‘llab-quvvatlanib, strategik yo‘nalishlar bo‘yicha davlat–tarmoq hamkorligi tizimi ishlab chiqilgan.

Temir yo‘l transportini davlat tomonidan tartibga solish tizimining hozirgi holatini tahlil qilish shuni 
ko‘rsatadiki, sohada muayyan huquqiy asoslar shakllangan bo‘lib, ular kelgusida institutsional rivojlanish uchun 
muhim tayanch vazifasini bajarishi mumkin. Davlat tomonidan qabul qilingan asosiy normativ hujjatlar, jumladan, 
“Transport to‘g‘risida”gi qonun va transport tarmog‘ining texnik talablari temir yo‘l sohasini tartibga solishning 
umumiy konturlarini belgilab bergan. Kelgusida ushbu hujjatlarni amaliy mexanizmlar, bajarilish mezonlari va 
mas’ul subyektlar vakolatlarini yanada aniqroq belgilash orqali takomillashtirish imkoniyati mavjud. Bu esa 
normativ-huquqiy baza bilan real amaliyot o‘rtasidagi uyg‘unlikni kuchaytirishga xizmat qilishi kutiladi.

Davlat siyosatida temir yo‘l transportining ustuvor yo‘nalishlari belgilangan bo‘lib, bu holat sohaning 
strategik ahamiyatini anglash darajasining oshib borayotganidan dalolat beradi. Kelgusida mazkur ustuvor 
yo‘nalishlar bo‘yicha aniq indikatorlar, monitoring mexanizmlari va tashkilotlararo funksional muvofiqlashtirish 
tizimini joriy etish orqali siyosatning natijadorligini sezilarli darajada oshirish mumkin. Bunday yondashuv temir 
yo‘l transportini rivojlantirishda boshqaruv aniqligi va mas’uliyatini kuchaytirishga xizmat qiladi.

Moliyalashtirish va subsidiyalash siyosati nuqtayi nazaridan qaralganda, davlat budjeti hisobidan 
infratuzilmani yangilash va yangi loyihalarni amalga oshirishga yo‘naltirilayotgan mablag‘lar sohaning barqaror 
rivojlanishi uchun muhim moliyaviy asos bo‘lib xizmat qilmoqda. Shu bilan birga, kelgusida energiya tejamkor 
texnologiyalar, qayta tiklanuvchi energiya manbalari va ESG tamoyillariga mos loyihalarni qo‘llab-quvvatlashga 
qaratilgan maxsus targetli moliyalashtirish dasturlarini ishlab chiqish imkoniyati mavjud. Bunday dasturlar 
temir yo‘l transportining texnologik modernizatsiyasini tezlashtirish hamda ekologik samaradorligini oshirishga 
xizmat qilishi kutiladi.

Davlat–xususiy sheriklik mexanizmlarining normativ asoslari shakllangan bo‘lib, ularni temir yo‘l sohasida 
bosqichma-bosqich kengaytirish uchun zarur shart-sharoitlar mavjud. Kelgusida xususiy sektor ishtirokini 
rag‘batlantiruvchi iqtisodiy va institutsional mexanizmlarni kuchaytirish orqali investitsiyaviy muhitni yanada 
yaxshilash mumkin. Bu esa davlat yukini kamaytirish bilan birga, innovatsion yondashuvlar va ilg‘or boshqaruv 
tajribalarining soha faoliyatiga kirib kelishiga zamin yaratadi.

ESG va “yashil iqtisodiyot” talablarini joriy etish bo‘yicha davlat siyosati strategik hujjatlarda aks etgan 
bo‘lib, bu temir yo‘l transportini ekologik transformatsiya qilish uchun muhim konseptual asos hisoblanadi. 
Kelgusida ushbu tamoyillarni amaliyotga tatbiq etish maqsadida maxsus dasturlar, texnik reglamentlar va 
majburiy standartlarni ishlab chiqish imkoniyati mavjud. Natijada dizel harakat tarkibini bosqichma-bosqich 
qisqartirish, elektrlashtirish darajasini oshirish hamda qayta tiklanuvchi energiya manbalarini infratuzilmaga 
integratsiya qilish uchun qulay sharoitlar yaratilishi kutiladi.

Davlat nazorati va hisobot tizimi temir yo‘l sohasida boshqaruvning muhim elementi bo‘lib, uni yanada 
takomillashtirish orqali kompleks samaradorlikka erishish mumkin. Kelgusida moliyaviy ko‘rsatkichlar bilan 
bir qatorda ekologik va ijtimoiy samaradorlik indikatorlarini ham qamrab olgan integratsiyalashgan hisobot 
tizimini joriy etish maqsadga muvofiqdir. Shuningdek, ESG auditlari, “yashil reytinglar” va raqamli monitoring 
instrumentlarini qo‘llash orqali davlat nazoratining analitik va prognozlash salohiyatini oshirish imkoniyati 
mavjud.

Umuman olganda, temir yo‘l transporti sohasini davlat tomonidan qo‘llab-quvvatlash tizimi barqaror 
rivojlanish uchun zarur institutsional va moliyaviy asoslarni shakllantirib bormoqda. Kelgusida huquqiy-me’yoriy 
bazani chuqurlashtirish, targetli moliyalashtirish dasturlarini joriy etish, davlat–xususiy sheriklikni faollashtirish 
hamda ESG talablariga mos boshqaruv va hisobot tizimini rivojlantirish orqali sohaning iqtisodiy, ekologik va 
ijtimoiy samaradorligini kompleks ravishda oshirish mumkin. Bu esa temir yo‘l transportini milliy iqtisodiyotning 
raqobatbardosh va barqaror tarmog‘iga aylantirishga xizmat qilishi kutiladi (1-jadval).

1-jadval. Temir yo‘l sohasini davlat tomonidan qo‘llab-quvvatlash mexanizmlarining bugungi holati, amaliy natijalari 
va kamchiliklari5

№ Yo‘nalishlar Amaldagi holat Erishilgan amaliy natijalar

1. Qonunchilik va normativ-
huquqiy baza

Temir yo‘l transporti faoliyatini tartibga 
soluvchi umumiy ramkaviy normativ-huquqiy 
hujjatlar (qonunlar, farmonlar va qarorlar) 
mavjud

Soha faoliyatini tartibga solishning 
asosiy yo‘nalishlari belgilangan, 
institutsional asos shakllantirilgan

2. Moliyalashtirish va 
subsidiyalash tizimi

Davlat moliyalashtiruvi mavjud, biroq 
cheklangan bo‘lib, asosan infratuzilma 
obyektlarini qurish va modernizatsiyaga 
yo‘naltirilgan

Ayrim yirik infratuzilma loyihalari 
amalga oshirilgan, texnik 
yangilanishlar olib borilgan

3. ESG va “yashil iqtisodiyot” 
talablari

Rasmiy strategik hujjatlarda qayd etilgan, 
biroq temir yo‘l tarmog‘ida amaliy joriy etish 
mexanizmlari shakllantirilmagan

Ekologik barqarorlik bo‘yicha 
umumiy tamoyillar e’lon qilingan

4. Davlat–xususiy sheriklik 
(DXSH/PPP)

Huquqiy jihatdan imkoniyatlar mavjud, ammo 
amaliy qo‘llanish darajasi past

Ayrim pilot loyihalar doirasida 
xususiy sektor ishtiroki ta’minlangan

5. Nazorat va hisobot tizimi
Davlat nazorati va hisobot tizimi mavjud, 
asosan moliyaviy ko‘rsatkichlar bilan 
cheklangan

Moliyaviy hisobotlar shakllantiriladi 
va monitoring o‘tkaziladi

6. Mahalliylashtirish va resurs 
bazasi

Mahalliylashtirish bo‘yicha ayrim yo‘nalishlar 
belgilangan, ammo amaliy darajasi past

Ayrim xizmat va yordamchi faoliyat 
turlari mahalliylashtirilgan

Hozirgi bosqichda davlat siyosatining umumiy yo‘nalishlari shakllangan bo‘lib, ularni aniq bajarilish 
mexanizmlari bilan boyitish orqali tarmoq rivojlanishiga ta’sirini kuchaytirish imkoniyati mavjud. Shu sababli 
ilmiy yangilik sifatida davlat tomonidan tartibga solishning integratsiyalashgan mexanizmini yaratish taklifi ilgari 
surilmoqda. Bu yechim davlatning strategik boshqaruvchi vazifalarini qayta ko‘rib chiqish va uning tarmoq 
rivojlanishiga ta’sirini bir nechta yo‘nalishda kuchaytirish orqali amalga oshiriladi.

Birinchi yo‘nalish — qonunchilik bloki. Hozirgi holatda davlat qonunchilikda umumiy maqsadlarni belgilab 
qo‘ygan bo‘lsa-da, temir yo‘l transportida ekologik va innovatsion rivojlanish vazifalarini aniqlashtiruvchi 
moddiy-huquqiy mexanizmlar yetarli emas. Shuning uchun qonunchilik hujjatlarida tarmoqda qayta tiklanuvchi 
energiya manbalarini joriy etish, ESG talablarini integratsiya qilish, energiya tejamkor texnologiyalarni 
rag‘batlantirish va ekologik xavfsizlikni ta’minlashga yo‘naltirilgan normalar aniq va majburiy tarzda kiritilishi 
zarur. Bu davlat siyosatida “Yashil temir yo‘l” konsepsiyasini ustuvor yo‘nalish sifatida belgilash orqali huquqiy 
asoslarni kuchaytirish imkonini yaratadi.

Ikkinchi yo‘nalish — moliyaviy blok. Davlat moliyalashtirish tizimini qayta ko‘rib chiqish orqali energiya 
tejamkor texnologiyalarning joriy qilinishi va ekologik loyihalarning amalga oshirilishi uchun maxsus grantlar, 
subsidiyalar va ESG moliyalashtirish instrumentlarini ishlab chiqish talab etiladi. Bu yo‘nalishda xalqaro 
moliyaviy tashkilotlar va mahalliy banklar ishtirokida “yashil obligatsiyalar”, grant dasturlari va imtiyozli kredit 
liniyalari orqali moliyaviy qo‘llab-quvvatlash mexanizmlarini yaratish maqsadga muvofiq. Shu bilan birga, 
davlat–xususiy sheriklikda davlat tomonidan kafolat va qo‘llab-quvvatlash tizimini takomillashtirish orqali 
xususiy investitsiyalarni jalb etish imkoniyatlari kengaytirilishi lozim.

Uchinchi yo‘nalish — tarmoq nazorati va ESG monitoring tizimini yaratish. Davlat tomonidan temir yo‘l 
sohasida amalga oshirilayotgan loyihalarning iqtisodiy va ekologik samaradorligini baholash uchun maxsus 
monitoring markazlarini tashkil etish talab etiladi. Bu markazlar ESG standartlariga muvofiq hisobot berish, 
loyihalarning uglerod izi, energiya tejamkorlik va ijtimoiy ta’sirini baholash funksiyalarini bajarishi kerak. Shundan 
kelib chiqib, davlat nazoratida ilg‘or baholash instrumentlarini (masalan, ESG auditlar va yashil reytinglar) joriy 
etish tarmoqda shaffoflikni oshirish va xalqaro standartlarga moslashuvni ta’minlashga xizmat qiladi.

To‘rtinchi yo‘nalish — davlat–xususiy sheriklik modelini rivojlantirishning huquqiy va tashkiliy asoslarini 
takomillashtirish. Hozirgi paytda xususiy sektorning ishtirok darajasi past bo‘lib, uni kengaytirish uchun 
davlatning kafolatlari, risklarni taqsimlash tizimi va huquqiy kafolatlarini aniq belgilash zarur. Buning uchun 
davlat tomonidan maxsus DXSH dasturlari va ularning tartib-qoidalari ishlab chiqilishi lozim.

“Yashil temir yo‘l” strategiyasini davlat siyosatining ustuvor yo‘nalishi sifatida belgilash — barcha 
yo‘nalishlarni uyg‘unlashtiruvchi umumiy konseptual yechim sifatida taklif etiladi. Bu strategiya davlatning 
ekologik va innovatsion rivojlanish maqsadlarini tarmoqda amalga oshirishga yo‘naltiriladi va uning huquqiy, 
moliyaviy, tashkiliy hamda nazorat mexanizmlari orqali ta’minlanadi.

5	  O‘rganilgan manbalar asosida muallif tomonidan shakllantirilgan.

Temir yo‘l transporti sohasini davlat tomonidan tartibga solishda mavjud tizimning kamchiliklari tarmoq 
rivojlanishiga to‘siq bo‘lmoqda. Shu sababli davlatning strategik boshqaruv funksiyalarini kuchaytirish 
va tarmoqda innovatsion hamda ekologik yechimlarni amalga oshirish uchun integratsiyalashgan davlat 
tomonidan tartibga solish mexanizmini yaratish muhim ahamiyat kasb etadi. Ushbu mexanizmda tartibga 
solishning qonunchilik, moliyalashtirish, ESG talablarini joriy etish, davlat–xususiy sheriklik va nazorat tizimi 
kabi yo‘nalishlarini qamrab olgan aniq maqsadlar, vazifalar va kutilgan natijalar tizimli ravishda aks ettirilgan. 
Ilmiy yangilik sifatida taklif etilayotgan integratsiyalashgan davlat tomonidan tartibga solish mexanizmi temir 
yo‘l sohasida barqaror rivojlanishni ta’minlash, energiya tejamkorlikni oshirish, ESG standartlariga moslashish 
va mahalliy iqtisodiyot bilan integratsiyalashuv imkoniyatlarini kengaytirishda hal qiluvchi omil bo‘lib xizmat 
qiladi.

Taqdim etilgan mexanizm orqali temir yo‘l infratuzilmasida qayta tiklanuvchi energiya manbalari ulushini 
oshirish, harakat tarkibini elektrlashtirish, energiya tejamkorlikni rag‘batlantirish va uglerod chiqindilarini 
kamaytirish maqsadlari davlat siyosatida ustuvor yo‘nalish sifatida belgilanadi. Bu yo‘nalishlarni amalga 
oshirish orqali iqtisodiy jihatdan kutilgan natijalar quyidagilardan iborat: elektr energiyasi xarajatlarini 20–25% 
ga qisqartirish, har yili milliardlab so‘m tejamkorlikka erishish, tarmoqning investitsiyaviy jozibadorligini oshirish 
va ESG moliyalashtirish manbalari orqali xalqaro mablag‘larni jalb qilish imkoniyatining paydo bo‘lishi. Ekologik 
jihatdan esa SO₂ chiqindisini kamida 30–35% ga qisqartirish, uglerod izini kamaytirish va qayta tiklanuvchi 
energiya manbalari hissasini 20% gacha oshirishga erishiladi.

Shuningdek, integratsiyalashgan davlat tomonidan tartibga solish mexanizmi davlat–xususiy sheriklik 
loyihalarini rivojlantirish, milliy standartlarni ESG talablari bilan uyg‘unlashtirish va temir yo‘l transport tizimini 
xalqaro talablarga moslashtirishda hal qiluvchi o‘rin tutadi. Modelning amaliyotga joriy qilinishi natijasida 
tarmoqda ish o‘rinlarining ko‘payishi, xizmatlar sifati oshishi va mahalliy iqtisodiyot bilan chuqur integratsiyaga 
erishiladi. Shu jihatdan ushbu ilmiy yangilik temir yo‘l sohasining innovatsion rivojlanishi uchun muhim nazariy 
va amaliy yechim sifatida xizmat qiladi.

Temir yo‘l transportini davlat tomonidan tartibga solishning integratsiyalashgan mexanizmini joriy qilish 
orqali iqtisodiy va ekologik samaradorlikni oshirish imkoniyatlari keng. Hozirgi sharoitda sohadagi asosiy 
muammolardan biri energiya tejamkorlik va ekologik samaradorlik ko‘rsatkichlarining past darajada qolishi, 
kapital qo‘yilmalarning rentabellik darajasining yetarli emasligi hamda tarmoqning xalqaro talablarga 
moslashishda ortda qolishi hisoblanadi. Shu jihatdan taklif etilayotgan integratsiyalashgan davlat tomonidan 
tartibga solish mexanizmi davlat ishtirokini kuchaytirish orqali yuqori iqtisodiy va ekologik samaralar berishga 
qaratilgan.

Birinchi navbatda, davlat yordami va moliyalashtirish tizimini takomillashtirish orqali temir yo‘l tarmog‘ida 
kapital qo‘yilmalarning rentabellik darajasini 20–25% ga oshirish imkoniyati paydo bo‘ladi. Buning asosiy 
sababi shundaki, maxsus davlat dasturlari orqali “yashil” texnologiyalarga yo‘naltirilgan subsidiyalar va grantlar, 
davlat kafolatlari, soliq imtiyozlari hamda imtiyozli kreditlar orqali xususiy kapital uchun keng imkoniyatlar 
ochiladi. Shaxsiy kuzatuvlarimga ko‘ra, hozirgi paytda xususiy sektorning ishtiroki asosan yirik infratuzilma 
loyihalari bilan cheklangan bo‘lib, davlatning tarkibiy yordami va kafolati yo‘qligi sababli xatarli hisoblanadi. 
Modelning joriy qilinishi esa ushbu xatarlarni kamaytirish, xususiy kapital ishtirokini kuchaytirish va rentabellikni 
oshirishning amaliy yo‘li hisoblanadi.

Ikkinchidan, elektrlashtirish, energiya tejamkorlik texnologiyalari va qayta tiklanuvchi energiyalardan 
foydalanish hisobiga umumiy energiya xarajatlarini kamida 18–22% ga qisqartirish imkoniyati yaratiladi. 
Buning amaliy jihatdan ahamiyati shundaki, energiya xarajatlari temir yo‘l tarmog‘ida umumiy ekspluatatsion 
xarajatlarning katta qismini tashkil etadi va uning qisqarishi sohaning moliyaviy barqarorligiga bevosita ta’sir 
ko‘rsatadi. Masalan, elektrlashtirish darajasining oshib borishi dizelli tarkib xarajatlarini kamaytirishi, qayta 
tiklanuvchi energiya manbalari (masalan, quyosh va shamol) orqali stansiya va depo infratuzilmasining 
energiya ta’minotida iqtisodiy samaradorlikni oshirish imkonini beradi.

Uchinchidan, ESG standartlarini davlat siyosatiga integratsiya qilish orqali temir yo‘l transporti sohasidagi 
SO₂ chiqindisini kamida 30–35% ga qisqartirish maqsad qilib qo‘yilgan. Bu maqsadga erishish uchun davlat 
nazoratida “yashil audit” tizimini joriy qilish, har bir yirik loyihada uglerod izini baholash va hisobot topshirishni 
majburiy qilish, qayta tiklanuvchi energiya loyihalarini moliyalashtirishda davlat grantlarini ajratish zarur. 
Mutaxassislar fikri va shaxsiy tahlillarim shuni ko‘rsatadiki, hozirgi paytda temir yo‘l sohasida ekologik 
samaradorlik hisobotlari yuritilmaydi, uglerod izini aniqlash va baholash amaliyoti yo‘q. Shuning uchun taklif 
etilayotgan mexanizmda davlatning to‘g‘ridan-to‘g‘ri nazorati va majburiy hisobot tizimi orqali ekologik natijalarni 
ta’minlash muhim ahamiyatga ega.

Nihoyat, integratsiyalashgan davlat tomonidan tartibga solish mexanizmining joriy qilinishi orqali 
tarmoqning umumiy rivojlanishi barqarorlashadi, ichki va tashqi bozorlarda raqobatbardoshligi oshadi hamda 
eksport salohiyati yuksaladi. Chunki davlat tomonidan taqdim etiladigan kompleks yordam — qonunchilik 
kafolatlari, moliyaviy rag‘batlar, ESG talablariga muvofiq sertifikatlashtirish va tarmoq infratuzilmasining “yashil” 

standartlarga moslashtirilishi — temir yo‘l transportining xalqaro bozorlar uchun jozibadorligini oshiradi. Shu 
bilan birga, energetika xarajatlarining qisqarishi, uglerod chiqindisining kamayishi va xizmatlar sifatining oshishi 
tarmoqning barqaror rivojlanishini ta’minlaydi.

Davlat tomonidan tartibga solish mexanizmlarini takomillashtirish temir yo‘l transportining barqaror 
rivojlanishi va xalqaro standartlarga muvofiqlashuvini ta’minlashda muhim yo‘nalish sifatida qaralishi zarur. 
Bugungi kunda sohadagi iqtisodiy va ekologik muammolarning yechimi davlat ishtirokini kuchaytirish, 
tartibga solish tizimini yangicha yondashuvlar bilan to‘ldirish va tarmoq rivojlanishini kompleks ta’minlaydigan 
mexanizmlarni ishlab chiqish talabini qo‘ymoqda. Ilmiy yangilik sifatida taklif etilayotgan davlatning ekologik, 
innovatsion va ijtimoiy-iqtisodiy rivojlanish funksiyalarini birlashtirgan integratsiyalashgan tartibga solish 
mexanizmi modeli aynan shu ehtiyojdan kelib chiqqan holda ishlab chiqilgan bo‘lib, u davlat siyosatida ekologik 
barqarorlik, energiya tejamkorlik va raqobatbardoshlikni ta’minlashda strategik yo‘nalish sifatida xizmat qiladi.

X U L O S A  V A  T A K L I F L A R
O‘tkazilgan tadqiqotlar shuni ko‘rsatadiki, davlatning boshqaruv vazifalari sohadagi qonunchilik, 

moliyalashtirish, nazorat va innovatsiya yo‘nalishlarini uyg‘unlashtirgan holda tarmoq infratuzilmasini “yashil” 
texnologiyalar va ESG talablariga muvofiq rivojlantirishga qaratilgan. Ya’ni davlat faqat farmon va qarorlar 
qabul qiluvchi institut sifatida emas, balki tarmoqning rivojlanishi uchun aniq maqsadlar qo‘yadigan, resurslarni 
safarbar qiladigan va barqarorlikni ta’minlaydigan faol ishtirokchi sifatida namoyon bo‘ladi. Har bir loyihada 
energiya tejamkorlik va uglerod izini kamaytirish mezonlarini kiritish, davlat–xususiy sheriklikni rivojlantirish 
uchun moliyaviy kafolatlar berish, “yashil grantlar” va imtiyozli kreditlar joriy qilish, ESG hisobotlarini majburiy 
qilib belgilash — bularning barchasi modelning amaliy samaradorligini ta’minlaydigan asosiy yo‘nalishlar 
hisoblanadi. Shu bois tadqiqotda quyidagi yo‘nalishlardagi takliflar ilgari surildi:

•	 davlatning temir yo‘l transporti sohasidagi tartibga solish funksiyalari strategik rivojlanishning ajralmas 
qismi sifatida qaralishi va ekologik, innovatsion, ijtimoiy-iqtisodiy vazifalar uyg‘unligini ta’minlashi shart;

•	 integratsiyalashgan davlat tomonidan tartibga solish mexanizmini amalga oshirish uchun normativ-
huquqiy bazani takomillashtirish, xususan, temir yo‘l sohasida energiya tejamkorlik va ESG talablarini hisobga 
oladigan maxsus qonunchilik hujjatlarini ishlab chiqish zarur;

•	 davlat budjeti va xalqaro moliyalashtirish manbalari asosida maxsus “yashil loyihalar” va innovatsion 
infratuzilmalarni qo‘llab-quvvatlash uchun grant va subsidiya dasturlarini yaratish kerak;

•	 davlat tomonidan nazorat va baholash tizimini takomillashtirish, har bir yirik loyiha uchun uglerod izi, 
energiya tejamkorlik va ijtimoiy samaradorlik bo‘yicha hisobotlarni taqdim etishni majburiy qilish zarur;

•	 davlat–xususiy sheriklik mexanizmlarini rivojlantirish uchun maxsus huquqiy va tashkiliy shartlar 
yaratish, xususiy investorlarning xatarlarini kamaytirish va ularni rag‘batlantirish choralarini kuchaytirish kerak;

•	 “Yashil temir yo‘l” konsepsiyasini davlat siyosatida ustuvor yo‘nalish sifatida rasmiylashtirish va uning 
bajarilishini davlatning strategik rejalari hamda nazorat tizimi orqali ta’minlash talab etiladi.

Shu yo‘nalishdagi takliflarni amalga oshirish orqali davlat siyosatida temir yo‘l transportining roli energiya 
tejamkor, ekologik barqaror va xalqaro raqobatbardosh tarmoq sifatida mustahkamlanishi mumkin. Bu nafaqat 
milliy iqtisodiyot uchun iqtisodiy samaralar, balki ekologik barqarorlik va ijtimoiy rivojlanish yo‘lida ham muhim 
natijalarga olib keladi.

